
Cyflwyniad 

Mae UCAC yn undeb sy‟n cynrychioli 5,000 o athrawon, penaethiaid a darlithwyr yng Nghymru. UCAC yw‟r 

unig undeb sy‟n gweithio trwy gyfrwng y Gymraeg. 

Croesawn yn fawr cyhoeddi‟r drafft hwn o‟r Strategaeth Addysg Cyfrwng Cymraeg, ynghyd â‟r cyfle i ymateb i‟r 

ymgynghoriad arni. Croesawn ymhellach y weledigaeth, yr egwyddorion, ac ehangder y persbectif.  

Rydym yn hynod o falch bod gennym – o‟r diwedd – strategaeth genedlaethol ar gyfer addysg Gymraeg, 

strategaeth sy‟n: 

• gweld addysg cyfrwng Cymraeg yn „rhan annatod o‟r seilwaith addysg‟ 

• gosod cyfeiriad cenedlaethol, ac eto‟n caniatáu hyblygrwydd ar gyfer modelau lleol addas 

• pwysleisio pwysigrwydd dilyniant ieithyddol drwy bob cyfnod o addysg a hyfforddiant 

• gwerthfawrogi a hyrwyddo pwysigrwydd cynllunio a chefnogi gweithlu addysg gwirioneddol ddwyieithog 

• ceisio torri trwy ddryswch terminoleg addysg/cyrsiau/ysgolion „dwyieithog‟, ac yn agored ynglŷn â 

deilliannau ieithyddol gwahanol fodelau o addysg 

• datgan gwerth sgiliau dwyieithrwydd yn gadarn ac yn glir, yn enwedig yn y gweithle 

• pwysleisio cynllunio integredig a chydweithredol 

Mae gennym sylwadau i‟w gwneud, wrth gwrs, ac mae‟r rheiny yn y tudalennau sy‟n dilyn.  

Rydym am weld addysg Gymraeg ffyniannus, gref a hyderus drwy Gymru gyfan er mwyn i bawb yng Nghymru 

gael mwynhau manteision dwyieithrwydd. Rhaid cynllunio‟n ofalus a gweithredu‟n gadarn ac yn gyflym. 

Nod Strategol 1: Gwella'r broses o gynllunio darpariaeth cyfrwng Cymraeg yn y cyfnodau addysg cyn 

statudol a statudol, ar sail ymateb yn bositif i'r galw ymhlith rhieni. 

A gytunwch â'r bwriadau a amlinellwyd yn Nod Strategol 1?  

Yn sicr, cytunwn â‟r bwriadau a‟r egwyddorion a nodwyd dan bennawd y Nod Strategol hwn. Heb unrhyw 

amheuaeth, mae angen cynllunio‟r ddarpariaeth mewn modd llawer fwy strategol, a gyda golwg cliriach ar yr 

hirdymor. Mae mesur ac ymateb yn bositif i‟r galw ymhlith rhieni yn un rhan bwysig o‟r cynllunio strategol 

hwnnw. 

AS 1: Cytunwn ei bod hi‟n bwysig i gael cyfuniad o „gyfeiriad strategol cenedlaethol‟ a „hyblygrwydd i 

adlewyrchu gwahaniaethau ac anghenion rhanbarthol neu leol‟. Mae‟r cyfuniad yn greiddiol i lwyddiant unrhyw 

strategaeth yn y maes. Ni fydd y cydbwysedd yn rhwydd i‟w ddiffinio, i‟r gwrthwyneb, mae cwestiynau mawr yn 

codi ynglŷn â therfynau grym a chyfrifoldebau statudol rhwng y „cenedlaethol‟ a‟r „lleol‟, a chyfeiriwn at hynny 

eto isod.  

Argymhellwn, serch hynny, bod angen gweithredu egwyddor o „dim niwed‟, yn yr ystyr bod angen i unrhyw 

ddatblygiadau cenedlaethol osgoi gwneud niwed i ddarpariaeth cyfrwng Cymraeg lleol/rhanbarthol 

llwyddiannus, h.y. ni ddylid caniatáu (naill ai drwy gamau bwriadol, neu sgil effeithiau anfwriadol) camau yn ôl 

o safbwynt darpariaeth cyfrwng Cymraeg. 

AS 2 a 4: Croesawn hefyd y disgwyliad bod darpariaeth cyfrwng Cymraeg yn cael ei phrif-ffrydio o fewn 

polisïau ehangach awdurdodau lleol, gan gynnwys atgyfnerthu gwasanaethau sy‟n ategu‟r ddarpariaeth.  

AS 3: Ar sail y wybodaeth yn y Strategaeth, nid yw UCAC yn teimlo‟n gryf naill ffordd neu‟r llall ai i Fwrdd yr 

Iaith Gymraeg neu i Lywodraeth y Cynulliad y cyflwynir y Cynlluniau Strategol Cymraeg mewn Addysg.  

Serch hynny, hoffwn weld: 

i) llawer fwy o fanylder ynglŷn â phatrwm a chynnwys y cynlluniau hyn, ac i ba raddau y byddant yn 

wahanol i‟r Cynlluniau Addysg Gymraeg cyfredol 

ii) sicrwydd y bydd grym statudol yn cefnogi‟r broses o lunio a gweithredu‟r cynlluniau; ar hyn o bryd, er 

gwaetha‟r grym statudol sydd gan Fwrdd yr Iaith, mae gormod o awdurdodau lleol yn llwyddo i osgoi eu 

cyfrifoldebau 

iii) sicrwydd bod yr arbenigrwydd angenrheidiol o fewn APADGOS, a‟r capacity, i fonitro a gweithredu‟n 

gadarn 

AS 5: Mae‟r disgwyliad bod ysgolion yn adlewyrchu cyfeiriad targedau awdurdodau lleol yn amlwg i raddau, 

ond bydd yn rhaid ei weithredu‟n gadarn. Awgrymwn fod angen cynnwys ysgolion cyfrwng Saesneg yma hefyd 

(yn hytrach nag ysgolion cyfrwng Cymraeg a dwyieithog yn unig) gan fod cyfrifoldeb arnynt hwythau hefyd i 

ddysgu‟r Gymraeg i‟w disgyblion. 

AS 6: Mae‟r amcan strategol hwn yn cyd-fynd yn agos iawn ag Amcan Strategol 10 (gwella gwybodaeth i 

rieni), gan fod mesur unrhyw alw‟n gywir yn dibynnu‟n sylweddol ar y wybodaeth a ddarperir a‟r cwestiynau a 

ofynnir i‟r rhieni/gwarcheidwaid. Bydd rhaid wrth ofal arbennig yn y meysydd hyn. 

Cytunwn fod dirfawr angen mynd i‟r afael â‟r diffyg lleoedd mewn addysg cyfrwng Cymraeg, a bod mesur y 

galw o du rhieni yn un elfen i gymryd i ystyriaeth wrth gynllunio‟n strategol - yn enwedig yn yr awdurdodau 

hynny ble (a) na chafwyd arolygon hyd yma neu‟n ddiweddar (b) na weithredwyd ar arolygon o‟r fath (c) ni 

wnaethpwyd yr arolwg mewn modd cytbwys a chadarn. 

Mae‟r eirfa ac ymadroddion a ddefnyddir yng nghyd-destun yr angen i fesur y galw am ddarpariaeth yn 

wahanol iawn eu pwyslais mewn gwahanol fannau yn y Strategaeth, felly ceir „dadansoddi‟r galw yn  

systematig, ac ymrwymiad i weithredu yn unol â‟r dystiolaeth o‟r galw‟ (t.5), ac wedyn „atgyfnerthu gwaith 

monitro awdurdodau lleol i fesur dewisiadau rhieni o ran cyfrwng iaith..., a disgwyl i awdurdodau lleol 

weithredu ar y canfyddiadau‟ (t.6), a hefyd „Disgwyl i awdurdodau lleol sy‟n cynnig dewis rhwng addysg 

cyfrwng Cymraeg ac addysg cyfrwng Saesneg fabwysiadau dulliau cadarn o fesur y galw...a gweithredu‟n 

gyflym yn unol â‟r canfyddiadau‟ (t.8). Mae‟r pwyslais a‟r ystyr gweithredol yn amrywio, a hoffwn weld eglurder 

ynglŷn â‟r union fwriad. 

Cytunwn â‟r hyn a ddywedir yn yr adran „Cyd-destun ac Ystyriaethau‟ (t.47, 6.10) am yr angen i awdurdodau 

lleol fesur y galw „yn ôl ward neu uned ddaearyddol / demograffig berthnasol arall, ac nid yn unig ar lefel 

awdurdod.‟ Hoffwn weld hynny‟n cael ei nodi‟n gliriach yn Amcanion neu Gamau Gweithredu'r Strategaeth ei 

hun. 

Bydd angen „cyfeiriad cenedlaethol‟ i‟r modd y cynhelir yr arolygon, a‟r modd y gweithredir arnynt. Rhaid 

sicrhau bod y broses arolygu a gweithredu yn cydymffurfio ag amserlen effeithiol. Rhaid sicrhau hefyd bod 

ystyriaeth yn cael ei roi i‟r „galw ychwanegol a geir yn aml pan gaiff ysgol cyfrwng Cymraeg newydd a chyfleus 

ei hagor‟; h.y. rhaid rhoi sylw i ddylanwad cyfleustra ar y galw am ddarpariaeth, a chynllunio am gynnydd yn y 

galw a fesurwyd yn wreiddiol yn yr arolwg, yn sgil ehangu‟r ddarpariaeth. Nid oes prinder tystiolaeth ar gyfer y 

patrwm hwn. 

Dychwelwn at y pwnc hwn yn ein „sylwadau ychwanegol‟. 

AS 7: Cytunwn fod angen cynyddu‟r „ddarpariaeth blynyddoedd cynnar a statudol cyfrwng Cymraeg yng 

nghymuned y plentyn.‟ Ond mae‟r amcan strategol wedi‟i eirio mewn ffordd amwys fel nad yw‟n glir ar bwy 

mae‟r cyfrifoldeb. Mae „cynyddu‟r gallu i fanteisio‟ yn awgrymu bod y ddarpariaeth yn gynyddol gyfleus - naill ai 

drwy fod yn ddaearyddol agos, neu fod cludiant hwylus yn cael ei ddarparu; os felly, mae UCAC yn bendant o 

blaid hynny; ond nid yw‟r elfennau hynny wedi‟u nodi‟n ddigon clir i ni allu eu croesawu‟n hyderus. 

Rydym yn falch o ddarllen (t.45, 6.3) “Mae‟n bwysig...nad yw rhieni yn dewis peidio â rhoi addysg Gymraeg i‟w 

plant oherwydd pellter, ymarferoldeb neu ffactorau ariannol” a gofynnwn i hynny gael ei nodi‟n glir yn y 

Strategaeth ei hun. Ar y sail honno, mae UCAC yn argymell symud cyn gynted â phosib i allu gwarantu llefydd 

meithrin cyfrwng Cymraeg i bob plentyn y mae‟r rhieni‟n dewis hynny iddynt; rhaid i‟r llefydd hynny fod yn 

hwylus i‟w cyrraedd, yn ddelfrydol drwy fod yn ddaearyddol agos (dyweder o fewn dwy filltir, neu dim pellach 

na‟r ddarpariaeth Saesneg agosaf), neu fel arall, drwy ddarparu cludiant. Yn ogystal, dylai darpariaeth meithrin 

cyfrwng Cymraeg fod ar gael yn rhad ac am ddim os yw‟r ddarpariaeth meithrin cyfrwng Saesneg cyfatebol ar 

gael ar y telerau hynny. Ni ddylai‟r ddarpariaeth cyfrwng Cymraeg fod o dan anfantais, ac ni ddylai‟r rhieni fod 

yn wynebu rhwystrau a disincentives. 

AS 9: Bydd angen esbonio‟n gliriach sut bydd y cyfrifoldeb a roddir ar awdurdodau lleol, yn y Mesur Teithio 

gan Ddysgwyr “i hyrwyddo'r cyfle i gael addysg drwy gyfrwng y Gymraeg” yn cael ei weithredu. Nid yw‟r Cam 

Gweithredu Ategol (15) wedi‟i eirio‟n ddigon cryf - nid yw „ystyried yr effaith‟ yn dod yn agos at sicrhau cyflawni 

gofynion y Mesur; mae angen grym gweithredol i fonitro ac i orfodi os oes angen. Gofynnwn fod sylw 

manylach yn cael ei roi i‟r mater, a bod y cymalau perthnasol yn cael eu cryfhau. 

AS 10: Croesawn yn fawr iawn y cynigion i „wella‟r broses o gyfleu gwybodaeth glir i rieni a gofalwyr ynghylch 

darpariaeth ieithyddol ac ethos ieithyddol ysgolion a lleoliadau‟ ac, yn gysylltiedig, „Gwella‟r wybodaeth a roddir 

i rieni mewn perthynas â‟r deilliannau ieithyddol sy‟n deillio o leoliadau gwahanol‟. 

Mae llawer gormod o ddryswch wedi bod, ac yn dal i fod, ymhlith rhieni ac eraill ynglŷn ag ystyr „addysg / ysgol 

ddwyieithog‟, ac un o‟r ffyrdd gorau o dorri‟n uniongyrchol trwy‟r dryswch yw canolbwyntio ar ddeilliannau 

ieithyddol. Tynnwn sylw at bwysigrwydd cynnwys gwybodaeth am ddeilliannau yn y ddwy iaith - oherwydd 

mae dryswch ynglŷn â deilliannau ieithyddol Saesneg mewn addysg gyfrwng Cymraeg yr un mor gyffredin a 

niweidiol â dryswch am ddeilliannau ieithyddol Cymraeg mewn addysg ddwyieithog. 

Argymhellwn fod angen mwy o bwyslais ar „ethos‟/iaith gyfathrebu'r sefydliad addysgol wrth sôn am 

ddeilliannau. Mae cyfrwng yr addysg, wrth gwrs, yn chwarae rôl greiddiol (a chroesawn yn fawr iawn y 

gydnabyddiaeth glir o hynny yn y Strategaeth); ond rhaid cydnabod hefyd bod „ethos‟ y sefydliad, a‟r iaith a 

ddefnyddir, gan fwyaf, yn holl brosesau‟r sefydliad yn ddylanwadol dros ben ar sgiliau ieithyddol y plant. Gellid 

dychmygu graddfa o ran deilliannau ieithyddol tebyg i‟r isod: 

1. addysg cyfrwng Cymraeg mewn sefydliad Cymraeg 

2. addysg cyfrwng Cymraeg mewn sefydliad dwyieithog/Saesneg 

3. addysg yn rhannol drwy gyfrwng y ddwy iaith, mewn sefydliad Cymraeg 

4. addysg yn rhannol drwy gyfrwng y ddwy iaith, mewn sefydliad dwyieithog/Saesneg 

5. addysg drwy gyfrwng y Saesneg mewn sefydliad dwyieithog 

6. addysg drwy gyfrwng y Saesneg mewn sefydliad Saesneg 

Mae UCAC yn teimlo‟n gryf bod y categorïau newydd ar gyfer ysgolion („Diffinio ysgolion yn ôl y ddarpariaeth 

cyfrwng Cymraeg‟, Hydref 2007) yn cyfrannu tuag at barhad y dryswch ynglŷn â natur yr addysg a‟r deilliannau 

ieithyddol. Pryderwn felly o ddarllen (tudalen 50, 10.5) “disgwylir i ysgolion ac awdurdodau lleol ddefnyddio'r 

categorïau a'r diffiniadau a gyhoeddwyd yn 2007 mewn prosbectysau ysgolion a phrosbectysau cyfansawdd 

awdurdodau lleol” yng nghyd-destun „Gwybodaeth i Rieni a Gwarcheidwaid‟. Argymhellwn fod angen ailedrych 

ar y dull o gategoreiddio ysgolion, a chreu system sy‟n agosach at fwriad y Strategaeth o dorri trwy ddryswch 

terminoleg „dwyieithrwydd‟, a chyfleu gwybodaeth glir i rieni. 

Cytunwn â‟r sylwadau yn yr adran „Cyd-destun ac Ystyriaethau‟ (t. 49-50, 10.1-10.5) sy‟n nodi bod angen i‟r 

wybodaeth hyn gael ei chynnig i rieni „fel mater o drefn‟; cytunwn hefyd gyda‟r awgrymiadau o sut i ledaenu‟r 

wybodaeth. 

Bydd angen fframwaith a chanllawiau cenedlaethol ynglŷn â‟r math o wybodaeth y disgwylir i awdurdodau 

ddarparu, a‟r mecanweithiau ar gyfer ei darparu, ac mi fydd angen prosesau monitro cenedlaethol cyfatebol. 

AS 11: Croesawn yr Amcan Strategol hwn yn fawr. Cred UCAC bod angen sicrhau darpariaeth cyfrwng 

Cymraeg llawn i ddysgwyr ag anghenion dysgu ychwanegol, ac ag anghenion addysgol arbennig. Croesawn 

hefyd yr adolygiad arfaethedig o anghenion dysgu ychwanegol addysg cyfrwng Cymraeg (2011-12).  

Byddem yn croesawu gweld ymrwymiad i ddarparu asesiadau ar gyfer llunio Datganiadau AAA drwy gyfrwng y 

Gymraeg, gan fod asesiadau drwy gyfrwng y Saesneg yn gallu camddehongli natur a dwyster anghenion y 

plentyn. Wrth gwrs, mae oblygiadau ar gyfer cynllunio‟r gweithlu (nid athrawon yn unig, ond seicolegwyr 

addysg, therapyddion lleferydd ac ati) ynghlwm wrth ymrwymiad o‟r fath. 

Camau Gweithredu Ategol: Ar y cyfan, cytunwn ag egwyddor y camau gweithredu ategol, ond teimlwn fod 

rhaid tynnu sylw at wendid y grym tu ôl i eiriad nifer fawr ohonynt, ac felly hefyd nifer fawr o‟r Amcanion 

Strategol. Nid yw gweithredoedd megis „disgwyl‟, „annog‟ ac „ystyried‟ yn rhoi hyder bod grym statudol, neu 

fwriad cadarn/nerthol i weithredu‟r dymuniadau a‟r dyheadau a amlinellir. Gwyddom fod anhawster o ran 

terfynau grym Llywodraeth y Cynulliad a‟r Awdurdodau Lleol, ond rhaid wrth leverage addas er mwyn 

gweithredu‟n effeithiol. Fel arall, gall pob awdurdod gwneud fel y myn. 

 

A oes ffyrdd eraill y gellid gwella cynllunio ar gyfer y sectorau hyn?  

Ar wahân i‟r sylwadau uchod, credwn fod dau fater sy‟n haeddu sylw pellach. 

Enwau Ysgolion - mae hyn yn perthyn yn agos at yr hyn a dywedwyd uchod am gategoreiddio ysgolion, a‟r 

angen i leihau‟r dryswch ynghylch y term „dwyieithog‟. Credwn fod angen fwy o reolaeth dros ba ysgolion sydd 

â‟r hawl i gynnwys y gair „dwyieithog‟ yn eu henwau. Mae‟r arfer gyfredol yn gallu bod yn gamarweiniol i rieni. 

Mesur y galw - rydym wedi cyfeirio uchod at bwysigrwydd mesur y glaw o du rhieni am addysg cyfrwng 

Cymraeg - yn enwedig felly mewn ardaloedd ble mae amheuaeth gref bod tan-ddarpariaeth. Serch hynny, 

hoffwn nodi na ddylai mesur y galw ymysg rhieni fod yn brif sail wrth gynllunio darpariaeth. Mae nifer o 

resymau dros hynny: 

- mae dewisiadau rhieni yn rhoi gwybodaeth am y galw presennol yn unig; mae angen cynllunio ar gyfer 

y dyfodol 

- mae dewisiadau rhieni yn gallu bod yn fympwyol, ac mae rhieni newydd yn dod mewn i‟r system bob 

blwyddyn; mae‟r dylanwadau ar ddewisiadau rhieni yn niferus; „snapshot‟ a gynigir, nid teclyn 

dadansoddol hirdymor 

- mae tystiolaeth lu i ddangos bod y galw yn dueddol o gynyddu yn sgil cynyddu‟r ddarpariaeth, neu wrth 

i‟r ddarpariaeth ddod yn fwy cyfleus 

Yn dilyn ymlaen o‟r pwyntiau uchod – ac yn enghraifft goncrît o‟r union ffenomen - tynnwn sylw at y tueddiad, 

wrth godi adeilad ar gyfer ysgol cyfrwng Cymraeg newydd, i godi adeilad wedi‟i gynllunio ar gyfer y galw 

cyfredol; dro ar ôl tro (Ysgol Bro Myrddin, Ysgol Dewi Sant, Ysgol Gyfun Gwynllyw ac ati), sylweddolwyd yn 

rhy hwyr fod yr adeilad newydd yn rhy fach, a bod yn rhaid gwrthod disgyblion yn wyneb galw cynyddol. 

Mae angen canolbwyntio ar ddatblygu ac ysgogi‟r galw, yn ogystal â‟i fesur.  

Mae angen cynllunio‟r ddarpariaeth yn fwriadus, yn unol â gweledigaeth Llywodraeth y Cynulliad, a „Iaith 

Pawb‟. Os yw‟r Llywodraeth am weld „Cymru Ddwyieithog‟ rhaid iddi gynllunio‟n gadarn ar ei gyfer. 

 

A yw'r Strategaeth yn sicrhau'r cydbwysedd cywir rhwng anghenion a chyfrifoldebau dysgwyr, rhieni, 

darparwyr ac awdurdodau lleol?  

O ran cydbwysedd, y prif anhawster sy‟n mynegi‟i hun rhwng llinellau‟r Strategaeth, yw‟r cydbwysedd rhwng 

anghenion a chyfrifoldebau Llywodraeth y Cynulliad a‟r awdurdodau lleol. 

Nod Strategol 2: Gwella’r broses o gynllunio darpariaeth cyfrwng Cymraeg yng nghyfnodau ôl-14 

addysg a hyfforddiant, gan ystyried dilyniant ieithyddol a datblygu sgiliau’n barhaus. 

A yw’r Strategaeth yn nodi’r blaenoriaethau cywir o ran datblygu Llwybrau Dysgu 14-19? 

Cytunwn yn gryf bod yn rhaid i ddarpariaeth cyfrwng Cymraeg fod yn „elfen annatod o‟r broses...o gynllunio a 

chyflwyno darpariaeth yn y cyfnod ôl-14‟ a hefyd y „dylai cynllunio rhagweithiol ar sail gwella‟r cyfle i fanteisio 

ar ddarpariaeth cyfrwng Cymraeg  fod yn egwyddor arweiniol.‟ Hynny yw, dylai cynllunio‟r ddarpariaeth ôl-14  

cyfrwng Cymraeg fod yn rhan ganolog o‟r broses o gynllunio‟r ddarpariaeth ehangach (ac nid yn broses 

ymylol, ar wahân), ac mi ddylai‟r broses cynllunio fod yn un rhagweithiol sy‟n anelu at hybu cyfleodd, yn 

hytrach nag yn ymateb i alw tybiedig. 

Mae‟r Strategaeth yn cyfeirio at rai o brif flaenoriaethau addysg ôl-14, ond yn aml nid yw geiriad y Strategaeth 

yn ddigon cryf i argyhoeddi‟r darllenydd y gall dylanwadu‟n drwm ar yr amryw agendau yn y maes hwn – mae 

hyn yn arbennig o wir yng nghyd-destun yr Agenda Trawsnewid.  

AS 3: Mae gan UCAC bryderon gwirioneddol am effeithiau‟r agenda a‟r broses Trawsnewid ar addysg cyfrwng 

Cymraeg, ac rydym yn falch i weld cydnabyddiaeth yn y Strategaeth o rai o‟r pryderon hyn (t.59, 5.2). Ond 

mae‟r cymalau gwan sy‟n ymdrin â Thrawsnewid yn yr Amcanion Strategol a‟r Camau Gweithredu Ategol yn 

peri siomedigaeth. „Agenda‟ Llywodraeth y Cynulliad yw‟r Agenda Trawsnewid, a Llywodraeth y Cynulliad fydd 

yn gwerthuso‟r cynlluniau trawsnewid a luniwyd ar lefel lleol/rhanbarthol. Un o feini prawf Llywodraeth y 

Cynulliad ar gyfer gwerthuso‟r cynlluniau yw „(vii) Gwella darpariaeth Gymraeg a darpariaeth ddwyieithog‟. Yn 

yr is-benawdau o fewn y maen brawf mae‟r canllaw i ddangos „bod y ddarpariaeth cyfrwng Cymraeg sydd ar 

gael wedi‟i chynyddu a‟i hymestyn‟ a‟r „effaith gadarnhaol a gaiff y cynnig o ran amrywiaeth o gyfleoedd 

cyfrwng Cymraeg sydd ar gael i ddysgwyr ac ansawdd y cyfleoedd hynny.‟ Mae hyn yn awgrymu‟n gryf bod 

gan Lywodraeth y Cynulliad y grym i fynnu bod y cynlluniau trawsnewid yn cydymffurfio â‟r meini prawf; pam 

felly mai dim ond „annog cynlluniau ... Trawsnewid... sy‟n gwella graddau ac amrywiaeth darpariaeth cyfrwng 

Cymraeg ôl-16‟? Byddai „sicrhau‟ yn gryfach, ac yn fwy effeithiol. Mae UCAC yn argymell bod y Strategaeth yn 

gwbl gadarn ynglŷn â‟r rheidrwydd gydymffurfio (ac yn nodi mecanweithiau i sicrhau‟r cydymffurfiaeth  hwnnw)  

(i) â meini prawf y ddogfen „Trawsnewid y Ddarpariaeth Addysg a Hyfforddiant yng Nghymru‟ (Medi 2008) (ii) y 

safonau a osodir ar gyfer darpariaeth cyfrwng Cymraeg yn y Mesur Dysgu a Sgiliau, a‟r rheoliadau a 

chanllawiau statudol sy‟n cyd-fynd ag ef. Ni ellir ymdrin â‟r ddau agenda ar wahân, gan eu bod, ill dau, yn 

dylanwadu‟n drwm iawn ar addysg dysgwyr 14-19 mlwydd oed. 

AS 1: Mae‟r cymalau sy‟n ymdrin â‟r Mesur Dysgu a Sgiliau / Llwybrau Dysgu rhywfaint yn gryfach - ond 

gwyddom fod grym statudol i‟r Mesur hwnnw. Efallai mai cryfach fyddai dweud „Sicrhau Cwricwlwm Lleol 

cyfrwng Cymraeg cyflawn ym mhob ardal, yn unol â gofynion y Mesur Dysgu a Sgiliau‟. Erys y cwestiwn o sut 

yn union y bwriedir „sicrhau y cydymffurfir â thelerau‟r Mesur‟, a nodwn fod „2010 ymlaen‟ yn hwyr i ddechrau 

ar Gam Gweithredu Ategol 1, gan fod y Mesur yn dod i rym ym mis Medi 2009. 

Croesawn yn arbennig Amcanion Strategol 2 a 4. 

AS 5 a 6: Disgwyliwn weld argymhellion adroddiad Yr Athro Robin Williams ar y Coleg Ffederal yn cael eu 

hymgorffori yn y Strategaeth erbyn y fersiwn terfynol. Nid yw‟r Amcanion Strategol hyn, na Cham Gweithredol 

Ategol 10 yn ddigon cryf fel ag y maent ar hyn o bryd. 

AS 7 ac 8: Croesawn y rhain. 

Ar wahân i‟r sylwadau uchod, croesawn mewn egwyddor y Camau Gweithredu Ategol, er y gellid dymuno 

rhagor o fanylder a geiriad cryfach. 

A oes ffyrdd pellach o ehangu darpariaeth cyfrwng Cymraeg yn y cyfnod 14-19 y dylid eu cynnwys yn 

y Strategaeth? 

Darparu gwybodaeth - o ran ehangu‟r nifer sy‟n dewis cyrsiau cyfrwng Cymraeg, mae angen darparu‟r 

mathau o wybodaeth - i ddysgwyr ac i rieni - a grybwyllwyd yn Nod Strategol 1, ynglŷn â deilliannau ieithyddol 

gwahanol fodelau o addysg (cyfrwng y cyrsiau, a iaith y sefydliad). At hyn, dylid ychwanegu gwybodaeth am yr 

alw am weithwyr dwyieithog o du'r cyflogwyr, ac felly gwerth sgiliau dwyieithog law yn llaw â sgiliau 

academaidd neu alwedigaethol ehangach. Mae gan Anogwyr Dysgu a chwmnïau Gyrfa Cymru, yn ogystal ag 

athrawon, darlithwyr a sefydliadau addysgol rôl bwysig i‟w chwarae yn y maes hwn. 

Diffiniad cwrs cyfrwng Cymraeg – yn yr un modd ag y nodwyd yn Nod Strategol 1 bod angen eglurder am 

ddiffiniadau o ysgolion yn ôl eu cyfrwng, ac yn perthyn yn agos i hynny, y deilliannau ieithyddol y gellid eu 

disgwyl oddi wrthynt, mae UCAC o‟r farn gadarn bod angen diffiniad o „gwrs cyfrwng Cymraeg‟ a „chwrs  

dwyieithog.‟ Er mwyn cael y label „cwrs cyfrwng Cymraeg‟, rhaid i‟r addysgu, y deunyddiau a‟r asesu fod yn y  

Gymraeg. Er mwyn cael y label „cwrs dwyieithog‟, rhaid i unrhyw gyfuniad o‟r elfennau hynny fod yn y 

Gymraeg. 

Byddai diffiniad o‟r fath yn diogelu dysgwyr, rhieni ac „ysgolion neu sefydliadau perthnasol y disgybl‟ (sef yr 

ysgolion/colegau a all fod yn gyfrifol am drefnu cyrsiau allanol i ddysgwyr mewn sefydliad arall neu gan 

ddarparwr arall), ac yn sicrhau bod pawb yn gwybod beth i ddisgwyl. 

Diogelu sefydliadau – mae‟n bwysig sylweddoli bod „ehangu‟r ddarpariaeth‟ yn mynd tu hwnt i „ehangu‟r nifer 

o gyrsiau‟; mae ehangu‟r ddarpariaeth yn cwmpasu (i) yr opsiwn o gael y ddarpariaeth mewn sefydliad cyfrwng 

Cymraeg, sy‟n cynnig ethos ac awyrgylch Gymraeg – gan mai dyma‟r amgylchiadau mwyaf effeithiol o ran 

trosglwyddo sgiliau dwyieithrwydd (ii) dewis natur y sefydliad ble gellir cael mynediad at y ddarpariaeth e.e. 

Chweched Ddosbarth / Sefydliad Addysg Bellach. Byddai unrhyw ddatblygiad tuag at system drydyddol, neu 

unrhyw symud tuag at ffafrio Addysg Bellach dros Ddosbarthiadau Chwech yn fygythiad uniongyrchol i addysg 

cyfrwng Cymraeg ôl-16 (gyda sgil effeithiau sylweddol ar gyfer addysg ôl-14), ac yn cyfyngu‟n sylweddol ar 

amcanion y Strategaeth Addysg Cyfrwng Cymraeg. 

Mapio arbenigedd - byddai‟n ddefnyddiol i allu mapio arbenigedd cyfrwng Cymraeg ar lefel rhanbarthol, o ran 

athrawon/darlithwyr sy‟n gallu dysgu pynciau penodol, darparwyr eraill, aseswyr, arholwyr ac ati. Byddai hyn 

yn orchwyl defnyddiol i‟r Fforymau Rhanbarthol. 

Y galw o du’r cyflogwyr - gan fod anghenion cyflogwyr yn dylanwadu‟r gryf (i) ar y broses o lunio a dethol 

cymwysterau galwedigaethol (ii) ar ddewis cyfrwng addysg rhieni a dysgwyr, a gan mai‟r Cynghorau Sgiliau 

Sector sy‟n canoli rhwng y cyflogwyr a‟r system addysg, mae angen sicrhau bod y Cynghorau Sgiliau Sector 

yn cydnabod y galw o du‟r cyflogwyr am weithwyr dwyieithog. Cam sy‟n perthyn yn agos i hyn yw‟r angen i 

weithio gyda chyflogwyr y gwahanol sectorau i sicrhau eu bod yn cydnabod gwir werth (economaidd) sgiliau 

dwyieithog yn y gweithle. 

Cymhwyster(au) hyfedredd/sgiliau yn y Gymraeg – byddai cymhwyster(au) o‟r fath ar gyfer dysgwyr ôl-16 

yn gallu cynnig cymhelliad i sicrhau parhad datblygiad sgiliau ieithyddol ochr yn ochr â chyrsiau 

galwedigaethol/academaidd eraill; yn ogystal, mi fyddai‟n fanteisiol i gyflogwyr o ran cynnig eglurder am sgiliau 

ieithyddol darpar-weithwyr; gallai fod yn ddefnyddiol yng nghyd-destun Addysg Uwch yn ogystal. 

 

Pa gamau gweithredu y dylid rhoi blaenoriaeth iddynt? 

1. Sicrhau bod datblygiadau o fewn yr Agenda Trawsnewid yn gadarn yn hyrwyddo datblygiad addysg 

cyfrwng Cymraeg; y peryg mwyaf yw y bydd yn gwneud niwed strwythurol tymor hir i ddarpariaeth gyfredol 

o safon uchel, ac yn cyfyngu ar opsiynau dysgwyr 

2. Cefnogaeth hirdymor i strwythurau ariannol ac isadeiledd sy‟n cefnogi datblygu darpariaeth cyfrwng 

Cymraeg o fewn Llwybrau Dysgu 14-19 

 

3. Cynyddu darpariaeth o safon uchel yn y sector Addysg Bellach 

 

4. Gweithredu argymhellion Yr Athro Robin Williams ar gyfer darpariaeth a gweithlu Addysg Uwch 

Nod Strategol 3: Sicrhau bod pob dysgwr yn datblygu ei sgiliau iaith Gymraeg i’w botensial llawn ac 

annog dilyniant ieithyddol cadarn o un cyfnod addysg a hyfforddiant i’r nesaf. 

A gytunwch â chyfeiriad cyffredinol y camau gweithredu a nodwyd yn Nod Strategol 3?  

Cytunwn â‟r cyfeiriad cyffredinol – ond gallwn ymhelaethu rhywfaint. 

Cytunwn yn gryf â‟r datganiad agoriadol yn ei gyfanrwydd – mae dilyniant a chynnydd ieithyddol yn y Gymraeg 

yn greiddiol i ddatblygu sgiliau dwyieithrwydd, ac mae‟n rhaid cynllunio‟n strategol ar eu cyfer. 

Tybed a fyddai‟n ddefnyddiol i roi diffiniad o ddilyniant ieithyddol – h.y. parhau o un cyfnod addysg i‟r llall, gan 

gynyddu sgiliau ar hyd y ffordd? 

CGA 1: Anodd fyddai i‟r rhan fwyaf o ysgolion cyfrwng Cymraeg, lle addysgir pob pwnc ond y Saesneg drwy 

gyfrwng y Gymraeg, gynyddu‟r ddarpariaeth cyfrwng Cymraeg; efallai mai „ysgolion dwyieithog‟ yn unig dylai 

fod yma? Mae hyn yn tynnu sylw eto at yr anawsterau sydd ynghlwm wrth y categorïau o ysgolion yn ôl y 

ddarpariaeth cyfrwng Cymraeg. 

CGA 2: Cytunwn yn fawr â hyn; awgrymwn fod angen Cam Gweithredol ychwanegol yma sy‟n cyfeirio at 

bontio rhwng Cyfnod Allweddol 3 a 4 - mae‟r cyfnod hyn hefyd yn un ble mae nifer fawr o ddisgyblion yn gallu 

newid cyfeiriad ieithyddol, a bydd hyn yn gynyddol debygol o ddigwydd yn sgil yr agenda 14-19. 

CGA 3 a 4: Cytunwn. Dylid cynnal deialog gyda‟r athrawon bro a‟r athrawon o fewn y Canolfannau Iaith - mae 

ganddynt arbenigedd yn y maes, a phrofiadau a sylwadau gwerthfawr i‟w rhannu. Hefyd, argymhellwn fod 

angen cysondeb cenedlaethol o ran amodau gwaith yr athrawon hyn. Mae angen strwythur ariannu cyson a 

chyllid digonol i‟r gweithgareddau a‟r sefydliadau hyn. 

CGA 5 a 6: Cytunwn. Yn ogystal, mae angen sicrhau rhuglder a safon iaith Gymraeg cynorthwywyr dosbarth 

yn ogystal ag athrawon – a hynny yn y sectorau cyfrwng Cymraeg a chyfrwng Saesneg fel ei gilydd, gan fod y 

Gymraeg nawr yn rhan bwysig o‟r Cyfnod Sylfaen. 

CGA 7, 8, 9: Mae‟r camau hyn yn glodwiw, ond nid ydynt yn ddigonol. Mae angen adolygiad sylfaenol o‟r 

Gymraeg fel Ail Iaith –y cwricwlwm, yr asesu a‟r addysgu. Byddai angen ystyried rhai o‟r materion a ganlyn: 

- y rhestr bwled 5 pwynt ar dudalen 71 o‟r Strategaeth (amserlenni; cwrs byr; hyfedredd a hyder 

athrawon ac ati); mae‟r rhain oll yn greiddiol i‟r methiant i ddysgu‟r Gymraeg yn effeithiol fel ail iaith  

- cynnal ymchwil ymysg athrawon sy‟n dysgu‟r Gymraeg fel ail iaith, i gael deall yn uniongyrchol oddi 

wrthynt beth yw‟r anawsterau maent yn eu hwynebu, a beth, yn eu barn nhw, sydd angen ei wneud i 

weddnewid y pwnc 

- hyfforddiant cychwynnol athrawon – diffyg cyrsiau/modiwlau Cymraeg Ail Iaith yn benodol 

- datblygiad proffesiynol parhaus athrawon 

Credwn fod angen edrych ar fodel Addysgeg Llywodraeth y Cynulliad, a mynd ati i ddatblygu addysgeg 

effeithiol ar gyfer Cymraeg Ail Iaith. Wedyn byddai angen sicrhau bod y fethodoleg hon yn cael ei ffrydio i holl 

wahanol haenau hyfforddiant athrawon. 

CGA 10: Croesawn y cynnig hwn mewn egwyddor; o gael fframwaith asesu effeithiol, mi allai model 

Continiwm ddatrys llawer o‟r problemau dilyniant (yn benodol, ni fyddai modd cymryd camau yn ôl), yn ogystal 

ag osgoi categoreiddio a chreu rhaniadau rhwng disgyblion; yn aml nid yw‟r Gymraeg yn iaith gyntaf i‟r sawl 

sy‟n ei  astudio fel „iaith gyntaf‟, ac nid yw‟n ail iaith i‟r sawl sy‟n ei astudio fel „ail iaith‟ - byddai‟n braf cael  

symud ymlaen o‟r derminoleg anacronistaidd hyn, goresgyn rhai o‟r rhaniadau, a chreu darpariaeth llawer fwy 

effeithlon ar gyfer ein dysgwyr. 

CGA 11-19: Cytunwn. 

Rydym yn awgrymu ychwanegu‟r canlynol at yr Amcanion Strategol: 

• Sicrhau nad oes modd i ddisgybl symud o astudiaethau „iaith gyntaf‟ i astudiaethau „ail iaith‟ rhwng Cyfnod 

Allweddol 2 a 3, na rhwng Cyfnod Allweddol 3 a 4, oni bai bod rhesymau addysgol dilys ac eithriadol dros 

wneud 

• Sicrhau bod pob plentyn sy‟n derbyn addysg feithrin cyfrwng Cymraeg, yn cael mynediad hwylus i addysg 

gynradd cyfrwng Cymraeg 

• Sicrhau bod pob plentyn sy‟n derbyn addysg gynradd cyfrwng Cymraeg, yn cael mynediad hwylus i addysg 

uwchradd cyfrwng Cymraeg 

Awgrymwn yn ogystal  bod angen cydnabod rôl a chyfrifoldebau amrywiol athrawon, penaethiaid, uwch dimau 

rheoli, llywodraethwyr a rhieni wrth wella dilyniant ieithyddol. Mae rôl y cyrff llywodraethol yn arbennig yn 

haeddu mwy o sylw, a gellid cynnwys Cam Gweithredu Ategol i sicrhau bod hyfforddiant „ymwybyddiaeth iaith‟ 

yn cael ei ddarparu – yng nghyd-destun cyrsiau a hyfforddiant ehangach - i bob llywodraethwr. 

Crybwyllwyd uchod, o dan Nod Strategol 2 y posibilrwydd o ddatblygu cymhwyster(au) hyfedredd/sgiliau yn y 

Gymraeg, ar gyfer dysgwyr ôl-16. Gallai‟r rheiny fod yn ddefnyddiol yng nghyd-destun hybu dilyniant 

ieithyddol, ochr yn ochr â phynciau eraill. 

 

A oes unrhyw gamau gweithredu penodol y mae angen rhoi blaenoriaeth iddynt?  

1. Mae Estyn ymhlith eraill wedi cydnabod bod sefyllfa‟r Gymraeg fel ail iaith yn argyfyngus; mae‟r Gymraeg 

yn perthyn i bawb yng Nghymru, ac nid ydym yn gwneud tegwch â charfannau helaeth o‟n pobl ifanc drwy‟r 

methiant cyfredol i drosglwyddo sgiliau iaith Gymraeg iddynt; rhaid mynd i‟r afael â hyn ar fyrder, drwy 

ymgymryd ag adolygiad sylfaenol 

2. CGA 3, 4, 5 – mae‟r Cyfnod Sylfaen, ac addysg drochi yn ddylanwadol iawn ar y niferoedd o ddisgyblion a 

all manteisio ar addysg cyfrwng Cymraeg; mae‟n bwysig bod datblygiadau yn y meysydd hyn yn cael 

blaenoriaeth 

3. CGA 2 – mae dirfawr angen mynd i‟r afael â‟r colled niferoedd o addysg cyfrwng Cymraeg rhwng Cyfnod 

Allweddol 2 a 3 

4. Rhaid gwneud llawer mwy i sicrhau nad ydym yn wynebu‟r un raddfa o golledion niferoedd o addysg 

Cyfrwng Cymraeg rhwng Cyfnod Allweddol 3 a 4, yn enwedig yn sgil datblygiadau 14-19 (Llwybrau Dysgu 

a‟r broses Trawsnewid) 

 

Pa gyfle sydd, os o gwbl, i ddefnyddio’r Gymraeg fel cyfrwng dysgu mewn lleoliadau cyfrwng 

Saesneg? 

• Mewn ardaloedd ble nad oes niferoedd digonol o ddisgyblion i sefydlu ysgol gynradd Gymraeg (unai'r un 

gyntaf yn yr ardal, neu‟n ychwanegol i‟r hyn sydd yno‟n barod), dylid ystyried sefydlu unedau cyfrwng 

Cymraeg mewn ysgolion cyfrwng Saesneg i ddiwallu‟r galw am addysg cyfrwng Cymraeg; byddai modd i‟r 

ddarpariaeth dyfu yn ôl y galw 

• Mewn ardaloedd ble nad oes niferoedd digonol o ddisgyblion i sefydlu ysgol uwchradd Gymraeg (unai'r un 

gyntaf yn yr ardal, neu‟n ychwanegol i‟r hyn sydd yno‟n barod), dylid ystyried sefydlu ffrydiau cyfrwng  

Cymraeg o fewn ysgolion cyfrwng Saesneg i ddiwallu‟r galw am addysg cyfrwng Cymraeg; byddai modd i‟r 

ddarpariaeth dyfu yn ôl y galw 

Nod Strategol 4: Sicrhau gweithlu addysg cyfrwng Cymraeg wedi’i gynllunio sy’n darparu nifer 

ddigonol o ymarferwyr ar gyfer pob cyfnod addysg a hyfforddiant, ac sy’n meddu ar sgiliau iaith 

Gymraeg da iawn a chymhwysedd mewn methodolegau addysgu. 

Cytunwn yn llwyr â‟r datganiad agoriadol am bwysigrwydd cryfder y gweithlu (o ran niferoedd a sgiliau) i 

lwyddiant y Strategaeth. Bydd angen blaengynllunio‟n drwyadl iawn. 

 

A yw’r bwriadau mewn perthynas â hyfforddiant cychwynnol athrawon yn realistig ac yn 

gyraeddadwy? 

Cytunwn â‟r datganiad ar dudalen 81 (1.1) y dylid “ystyried anghenion y sector cyfrwng Cymraeg yn rhan 

annatod o‟r broses o ddarparu gweithlu addysg priodol i Gymru.” Os yw‟r weledigaeth hyn yn cael ei gwireddu, 

bydd oblygiadau ar gyfer y systemau hyfforddiant, ac yn arbennig Hyfforddiant Cychwynnol Athrawon. Does 

dim rheswm i gredu nad yw‟r bwriadau a grybwyllir yn y Strategaeth yn realistig na chyraeddadwy - os yw‟r 

ewyllys, y bwriad a‟r systemau ariannu‟n ddigon cadarn. 

Yn sicr, dylai‟r ystyriaethau hyn fod yn ganolog i‟r Cynllun Newid Hyfforddiant Cychwynnol Athrawon. Mae‟n 

hollbwysig bod gwaith modelu‟r gweithlu wedi‟i seilio ar ddata dibynadwy am yr angen am niferoedd cyfrwng 

Cymraeg – a hynny, yn ei dro, wedi‟i seilio ar “ddadansoddiadau manwl o batrymau demograffig a 

thueddiadau cyflogaeth” (t.81) yn ogystal ag ar gyfeiriad polisi „Iaith Pawb‟ a‟r Strategaeth ei hun. 

Mae UCAC yn argymell dau bwynt gweithredu ychwanegol: 

• Adolygu effaith ail-gyflunio hyfforddiant cychwynnol athrawon (6 sefydliad wedi‟u cyflunio‟n 3 canolfan) ar y 

niferoedd o siaradwyr Cymraeg sy‟n cymryd cyrsiau; prin iawn yw‟r cyrsiau uwchradd TAR sydd ar gael 

yng nghanolbarth Cymru yn sgil yr ail-gyflunio (h.y. rhwng Bangor ac Abertawe), ac mae‟n debygol mai‟r 

un fydd y sefyllfa o ran TAR cynradd yn y blynyddoedd i ddod; mae patrwm fel hyn yn gosod rhwystrau i 

nifer fawr iawn o ddarpar-athrawon Cymraeg eu hiaith, yn enwedig rhai mwy aeddfed 

• Gosod targedau ar gyfer y niferoedd sy‟n cymryd cyrsiau TAR cyfrwng Cymraeg ym mhob pwnc, yn yr un 

modd ag y gosodir targedau ar gyfer cyrsiau BAdd 

Mae‟r cyfnod Hyfforddiant Cychwynnol yn gyfle i wneud gwahaniaeth gwirioneddol, ond mae angen edrych 

ymhellach hefyd, ac ystyried yr opsiynau sy‟n dod yn sgil y Flwyddyn Sefydlu, a Datblygiad Proffesiynol 

Cynnar. 

Nodwn fod rhai o‟r dyddiadau ar gyfer gweithredu yn rhy bell i‟r dyfodol – yn enwedig Camau Gweithredu 6 ac 

8 (2013-14). 

 

A gytunwch â’r bwriad i ddatblygu seilwaith cenedlaethol ar gyfer hyfforddiant mewn swydd mewn 

methodolegau cyfrwng Cymraeg a sgiliau iaith Gymraeg? 

Cytunwn mewn egwyddor, ond bydd angen rhagor o fanylder. Nodwn fod „methodolegau cyfrwng Cymraeg a 

sgiliau iaith Gymraeg‟ yr un mor bwysig fel rhan o hyfforddiant cychwynnol athrawon ag ydyw i hyfforddiant 

mewn swydd. 

Cytunwn â‟r pwyslais i ryddhau “potensial y rhai sydd yn y proffesiwn eisoes” (t.81).  

Croesawn y bwriad i gynnwys yr ystyriaethau hyn yn yr adolygiad ehangach o Ddatblygiad Proffesiynol 

Parhaus.  

Sut y gallwn fynd ati’n effeithiol i ymestyn hyfforddiant mewn methodolegau addysgu cyfrwng 

Cymraeg a sgiliau iaith Gymraeg drwy’r holl weithlu? 

Rhaid sicrhau bod cymaint â phosib o‟r camau a restrir o ran datblygu‟r gweithlu yn effeithio ar y sector addysg 

bellach yn ogystal ag ysgolion. 

Bydd angen ystyried hefyd y swyddi hynny o fewn byd addysg nad ydynt yn swyddi addysgu, megis 

cynorthwywyr, technegwyr, seicolegwyr addysg, therapyddion lleferydd, llyfrgellwyr ac ati. 

Nod Strategol 5: Gwella’r dulliau cymorth canolog ar gyfer addysg a hyfforddiant cyfrwng Cymraeg 

A gytunwch â’r camau gweithredu a nodwyd?  

Croesawn bob un o‟r camau gweithredu. 

Nodwn fod angen ystyried ymgymryd â‟r dasg o sicrhau bod cyflogwyr o wahanol sectorau yn sylweddoli ac yn 

cydnabod gwir werth (economaidd) sgiliau dwyieithog yn y gweithle. Y cam nesaf yw i‟r Cynghorau Sgiliau 

Sector weithio gyda nhw i gasglu gwybodaeth am y galw. 

 

A oes unrhyw feysydd eraill y dylid eu cynnwys yma?  

Mae angen adeiladu capacity ac arbenigedd o fewn APADGOS, fel bod ystyriaethau sy‟n ymwneud ag addysg 

Gymraeg yn naturiol yn rhan o bob datblygiad polisi, ac nid yn rhywbeth sy‟n cael ei drin ar wahân. A ellid 

ystyried cyrsiau „ymwybyddiaeth iaith‟ i staff APADGOS? 

 

 

Nod Strategol 6: Cyfrannu at feithrin ac atgyfnerthu sgiliau iaith Gymraeg mewn teuluoedd, yn y 

gweithle ac yn y gymuned. 

A ydym wedi nodi'r meysydd pwysicaf sy'n rhoi cyfleoedd i ddysgwyr atgyfnerthu eu sgiliau iaith y tu 

allan i'r ystafell ddosbarth? 

Croesawn holl elfennau‟r Nod Strategol hwn. 

 

Beth yw'r ffyrdd mwyaf effeithiol o ymgysylltu â rhieni, teuluoedd a phobl ifanc wrth i'r cyfleoedd hyn 

gael eu datblygu? 

 

 

 

 

 

 

 

 

 

 

 

 



 15 
 

 

Canlyniadau a Thargedau 

A yw'r targedau a nodwyd yn y Strategaeth yn briodol ac yn realistig? 

Croesawn yr egwyddor o osod targedau, a chredwn fod targedau pum mlynedd yn briodol yn y lle cyntaf. 

Rydym yn falch hefyd o ddeall bod bwriad i gynnal „adolygiad cynhwysfawr o‟r Strategaeth‟ ar ddiwedd y 

cyfnod cychwynnol hwn. 

Nid yw UCAC o‟r farn bod digon o dargedau wedi‟u gosod. Rydym yn falch i weld bod bwriad i bennu rhagor 

ohonynt, ond yn ansicr pam nad oedd modd gwneud hynny erbyn cyhoeddi‟r Strategaeth ddrafft er mwyn rhoi 

cyfle i bobl ymateb iddynt. Mae sawl trywydd addawol ar gyfer targedau pellach wedi‟u crybwyll yn adran „Cyd-

destun ac Ystyriaethau‟; byddem yn croesawu gweld datblygiad ar y rhain. Edrychwn ymlaen at weld rhagor o 

dargedau maes o law. 

Nid yw UCAC o‟r farn chwaith, fod y targedau a bennwyd yn agos at fod yn ddigon uchelgeisiol. Yng nghyd-

destun „asesu ar gyfer dysgu‟, mae Cyfarwyddwr Cyffredinol APADGOS ei hun wedi sôn am bwysigrwydd cael 

targedau sy‟n heriol ac sy‟n ymestyn y dysgwyr, yn hytrach na thargedau sy‟n rhy rhwydd eu cyrraedd er 

mwyn gallu rhoi tic mewn blwch. Dadleuwn mai‟r un yw‟r egwyddor yma. Nid ydym am gael targedau sy‟n 

gymharol rwydd eu cyflawni, mae angen newid graddfa a chyflymder y datblygiad a‟r cyrhaeddiad, ac mae 

gosod ac anelu am dargedau uchelgeisiol yn rhan annatod o‟r broses honno. 

Ni ddylai‟r targedau fod wedi‟u seilio ar „dueddiadau‟r pum mlynedd diwethaf‟ (t.24, 5.3), oherwydd dyma oedd 

y tueddiadau cyn bodolaeth Strategaeth Addysg Cyfrwng Cymraeg. Dylai tueddiadau‟r pum mlynedd nesaf fod 

yn dipyn mwy uchelgeisiol yn sgil bodolaeth a gweithredu‟r Strategaeth - neu‟r awgrym clir yw bod diffyg ffydd 

yn ei gallu i lwyddo. 

 

Pa ganlyniadau neu dargedau mesuradwy eraill y dylid eu cynnwys i gwmpasu'r Nodau Strategol 

eraill? 

Mae‟r meysydd a amlinellir ar dudalen 24 (5.4) oll yn feysydd priodol a realistig ar gyfer gosod targedau. 

Nodwn ein disgwyliad bod „darpariaeth cyfrwng Cymraeg ôl-16‟ yn cynnwys sectorau Addysg 

Bellach/Drydyddol ac Addysg Uwch. 

Gall fod yn ddefnyddiol i osod targedau ar wahân i dargedau cenedlaethol. Gan fod sefyllfaoedd ieithyddol, a 

modelau addysg o ran y cyfrwng ieithyddol, yn amrywio i‟r fath graddau o ranbarth i ranbarth, ac o sir i sir, 

mae‟n siŵr y byddai‟n briodol – ac yn ystadegol fwy ystyrlon – i osod targedau rhanbarthol neu yn ôl awdurdod 

lleol. Mae dwy elfen i‟r sylw hyn, sef: 

(i) mae rhai targedau sy‟n berthnasol i bob ardal, ond bydd lefel y gwelliant a ddisgwylir yn amrywio‟n 

fawr iawn, i‟r graddau ble nad yw targed cenedlaethol yn gwneud llawer o synnwyr, nac yn cynnig 

digon o ysgogiad, ar lefel lleol, i wella  

(ii) mae rhai targedau nad sy‟n berthnasol i bob ardal; byddai‟n fanteisiol i gael gosod targedau ar 

gyfer cynnydd mewn gwahanol feysydd ar gyfer gwahanol ardaloedd; unwaith eto, bydd hyn yn 

creu fwy o gymhelliad i gyrraedd y targedau 

Gellid gosod fel targedau: 

• Bod 100% o awdurdodau lleol sy‟n cynnig dewis rhwng addysg cyfrwng Cymraeg ac addysg cyfrwng 

Saesneg wedi cwblhau arolwg boddhaol o‟r galw ymhlith rhieni am addysg cyfrwng Cymraeg, ac wedi 

dechrau gweithredu‟n bositif ar sail y canfyddiadau 

• Xx% o hwyrddyfodiaid yn cael addysg drochi (amrywio o sir i sir), a xx% ohonynt yn cael asesiad cyfrwng 

Cymraeg ar ddiwedd y Cyfnod Allweddol perthnasol 

• Cynnydd yn y ganran o ddysgwyr sy‟n cael graddau A*-C yn TGAU Cymraeg Ail Iaith 

• Cynnydd yn y nifer o ddysgwyr sy‟n cymryd TGAU Cymraeg Iaith Gyntaf 

• Cynnydd yn y nifer o gyrsiau cyfrwng Cymraeg sy‟n cael eu cynnig mewn Colegau Addysg Bellach / 

cynnydd yn nifer y staff sy‟n gallu addysgu drwy gyfrwng y Gymraeg 

• Cynnydd yn y nifer o gyrsiau cyfrwng Cymraeg sy‟n cael eu cynnig mewn Addysg Uwch / cynnydd yn nifer 

y staff sy‟n gallu addysgu drwy gyfrwng y Gymraeg 

• Cynnydd yn y nifer/canran o athrawon (newydd gymhwyso?) a gofrestrwyd gyda Chyngor Addysgu 

Cyffredinol Cymru sy‟n (i) siaradwyr Cymraeg (ii) yn gallu addysgu drwy gyfrwng y Gymraeg (o bosib wedi 

torri lawr ymhellach o ran sectorau cynradd ac uwchradd) 

 

 



 17 
 

 

 


